
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И 

ПРИЧИНИ ЗА ДОНЕСУВАЊЕ НА ЗАКОНОТ:

Законот за шумарска и ловна инспекција е усвоен од страна на Собранието на Република Македонија и објавен во “Службен весник на Република Македонија бр. 88/08” од 16 јули 2008 година.
Причина за донесување на законот е усогласување со Законот за прекршоци (“Службен весник на Република Македонија” број 62/06) во кој е утврдено дека со Законите треба да се пропишува и  постапка за порамнување со цел да се обезбеди поголема ефикасност во постапките по прекршоците и да се даде можност на сторителот да плати помала глоба од онаа која може да му ја изрече надлежниот орган или судот, како и трошоци за постапката. 


II. ЦЕЛИ, НАЧЕЛА И ОСНОВНИ РЕШЕНИЈА:

Целта на овој предлог закон е воведување на нов начин на наплата на глоба за сторен прекршок од страна на физичко и правно лице, а со цел да се избегнат трошоците за постапката и да се подигне авторитетот на инспекторите.

Основно начело врз основа на кое се заснова овој предлог на Закон е да се даде можност на сторителот да плати помала глоба од онаа која може да му ја изрече надлежниот орган или судот, како и трошоци за постапката. 

Со предложената измена на овој Закон, ќе се овозможи соодветна примена за наплата на глоба за сторен прекршок предвидени во Законот за шуарска и ловна инспекција (“Службен весник на Република Македонија” број 88/08).
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ

И ДРУГИ ФИНАНСИСКИ СРЕДСТВА:

Предлогот на закон за изменување и дополнување на Законот за шуарска и ловна инспекција, ќе обезбеди приход на сметка на Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДЕЛНИ СУБЈЕКТИ: 

Предлогот на закон за изменување и дополнување на Законот за шумарска и ловна инспекција, односно новиот начин на наплата на глоба за сторен прекршок, нема да предизвика дополнителни материјални обврски за сторителите на прекршокот.

ПРЕДЛОГ НА ЗАКОН
ЗА ИЗМЕНУВАЊЕ И ДОПОЛНУВАЊЕ НА
ЗАКОНОТ ЗА ШУМAРСКА И ЛОВНА ИНСПЕКЦИЈА
Член 1


Во Законот за шумарска и ловна инспекција (“Службен весник на Република Македонија” број 88/08) по член 30 се додава нов член 30-а кој гласи: 
„ Член 30-а
Постапка за порамнување
За прекршоците од член 29 и член 30 на овој закон, пред поднесување на барање за поведување на прекршочна постапка пред надлежен суд инспекторите ќе спроведат постапка за порамнување.

Доколку сторителот го признае прекршокот инспекторот на сторителот ќе му издаде платен налог заради наплата на глобата предвидена за прекршокот. Со потпис на платниот налог се смета дека сторителот на прекршокот се согласува да ја плати предвидената глоба.
Сторителот на прекршоците од став 1 на овој член е должен да ја плати глобата во рок од осум дена од денот на приемот на платниот налог на сметка на Буџетот на Република Македонија означена во платниот налог. Сторителот кој ќе ја плати глобата во дадениот рок ќе плати само половина од изречената глоба утврдена во платниот налог.

Ако сторителот на прекршокот од став 1 на овој член не ја плати глобата во рокот определен во став 3 на овој член инспекторот ќе поднесе барање за поведување на прекршочна постапка пред надлежниот суд.
Инспекторите се должни да водат евиденција за покренатите постапки за порамнување и нивниот исход.„ 
Член 2
Во член 32 ставот (2) се брише. 

член 3

Овој закон влегува во сила осмиот ден од денот на објавувањето во “Службен весник на Република Македонија”.
О   Б   Р   А   З   Л   О   Ж   Е   Н   И   Е
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ:
Со цел да се подобрат овие состојби и да се подигне авторитетот на инспекторите се предлага во Законот за шумарска и ловна инспекција (“Службен весник на Република Македонија” број 88/08) да се додаде нов член 30-а за постапка која инспекторот може да ја води како службено лице во согласност со Законот за прекршоците („Службен весник на Република Македонија„ бр.62/06).
Согласно Законот за прекршоци (“Службен весник на Република Македонија” број 62/06) е утврдено дека со Законите треба да се пропишува и  постапка за порамнување со цел да се обезбеди поголема ефикасност во постапките по прекршоците и да се даде можност на сторителот да плати помала глоба од онаа која може да му ја изрече надлежниот орган или судот, како и трошоци за постапката. 
Така, со член 1 се додава  нов член 30-а, а кој е во согласност со  Законот за прекршоците.
Со дополнувањето на Законот за шумарска и ловна инспекција (“Службен весник на Република Македонија” број 88/08) со нов член 30-а, се јави потреба од изменување на членот 32 став (2), во кој е предвидено „Порамнување и посредување по одредбите на овој закон нема да се вршат.„

Со член 2 се врши изменување на членот 32 , во кој ставот 2 се брише. 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ:

Предложените одредби имаат за цел утврдување на нов начин на наплата на глоба за сторен прекршок. Со предложените одредби ќе се воспостави нов ефикасен механизам, усогласен со постојната законска регулатива, кој ќе овозможи наплата на глоба за сторен прекршок од  членовите 29 и 30 на овој закон.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА:

Со измените и дополнувањата на Законот за шумарска и ловна инспекција, ќе се овозможи нов начин на наплата на глоба со платен налог за сторени прекршоци и нема да предизвикаат дополнителни материјални обврски за сторителите на прекршокот. На тој начин ќе се овозможи наплата на глоба со платен налог за сторен прекршок, во корист на приходите на Буџетот на Република Македонија.
ИЗВОД
ОД ОДРЕДБИТЕ НА ЗАКОНОТ ЗА ШУМАРСКА
И ЛОВНА ИНСПЕКЦИЈА КОИ СЕ МЕНУВААТ
член 32

(1) Постапките за извршување на прекршочните санкции по овој закон ќе се водат пред надлежниот суд.


(2)  Порамнување и посредување по одредбите на овој закон нема да се вршат.

